
Tswana - Agape Dikwalo - God's Love Letter Scriptures

Johane 15:9 Ke lo ratile, fela jaaka Rara a nthatile; nnelang ruri 
mo loratong lwa me.

Jesaya 43:1,2 - Baefeso 2:10 Gonne re tiro ya ona, re tlholetswe 
ditiro tse di molemo mo go Keresete Jesu, tse Modimo o di 
etleeditseng pele gore re tsamae mo go tsona.

Jeremia 1:5 - Bagalata 1:15 Mme e rile go kgatlha Modimo o o 
ntlhaotseng  go  tswa  mmeleng  wa  ga  mme,  wa  mpitsa  ka 
bopelotlhomogi jwa ona.

Johane 15:16  Ga  se  lona  lo  intlhaoletseng,  ke  nna  ke 
itlhaoletseng  lona,  ke  bile  ke  lo  beile  gore  lo  ye  lo  ungwe 
leungo,  mme leungo la  lona le  nnele ruri,  gore se lo  ka se 
kopang Rara mo leineng la me, a se lo nee, le fa e ka nna eng.

3 Johane 1:2 Moratwa, ke eletsa gore o tshele sentle mo dilong 
tsotlhe, o nne yo o itekanetseng mo mmeleng jaaka mowa wa 
gago o phela pila.

Jesaya 43:4  -  1  Petoro  2:9,10  Mme  lona  lo  losika  lo  lo 
tlhaotsweng, lo boperesiti jwa bogosi le morafe o o boitshepo 
le baruiwa ba Modimo, gore lo tumise ditiro tse dikgolo tsa yo 
o lo biditseng go tswa mo lefifing, go tsena mo leseding la 
gagwe le le gakgamatsang. 10 lona ba e rileng pele lwa bo lo 
se morafe, mme jaanong lo batho ba Modimo ba lo neng lo sa 
utlwelwe botlhoko, mme jaanong lo utlwetswe botlhoko.

Jeremia 31:3 - Baefeso 1:4 jaaka o sa le o re itlhophela ka ene 
pele, lefatshe le ise Ie tlholwe, gore re nne boitshepo, re se 
nyatsege fa pele ga ona.

2 Timotheo 1:9 o o re pholositseng,  wa re bitsa ka pitso e e 
boitshepo,  e  seng  ka  fa  ditirong  tsa  rona,  mme e  le  ka  fa 
boikaelelong jwa ona le ka fa bopelotlhomoging jo re sa leng 
re bo newa mo go Keresete Jesu pele ga metlha e e se nang 
tshimologo,

Johane 3:16 Gonne Modimo o ratile lefatshe mo go kalo, mo o 
bileng wa le neela Morwaa-ona yo o tsetsweng a le esi, gore 
mongwe  le  mongwe  yo  o  dumelang  mo  go  ene  a  se  ka  a 



latlhega, mme a nne le bophelo jo bo sa khutleng.
Jesaya 49:15,16; Jesaya 41:13,14 & Hosea 11:8
Luka  12:32  "Se  boifeng,  letsomanenyana;  gonne  go  natefetse 

Rraeno go lo naya puso.
Matheo  28:20  lo  ba  rute  go  tlhokomela  tsotlhe  tse  ke  di  lo 

laetseng, Mme itseng, nna ke na le lona ka malatsi otlhe go ya 
bokhutlong jwa lefatshe."

Johane  14:1  "A  dipelo  tsa  lona  di  se  huduege;  dumelang  mo 
Modimong, le nna, dumelang mo go nna!

Dipesalome 23:1-6 Jehofa ke modisa wa me; ga nketla ke tlhoka 
sepe. O mpothisa mo mafulong a matalana; o nkgogela ka fa 
metsing a a didimetseng. O rudisa mowa wa me; o ntsamaisa 
mo ditseleng tsa tshiamo ka ntlha ya leina la gagwe. Ee, le fa 
ke  ralala  mogogoro  wa  moriti  wa  loso,  ga  nketla  ke  boifa 
bosula bope; gonne o na le nna; kgoge ya gago, le thobane ya 
gago, tsone di a nkgomotsa. O a tle o baakanye bojelo fa pele 
ga me, mo ponong ya baba ba me; o tloditse tlhogo ya me ka 
lookwane; senwelo sa me se a penologa. Ruri molemo o tlaa 
ntshala morago le boutlwelobotlhoko,  ka malatsi  otlhe a go 
tshela ga me; mme ke tlaa aga mo ntlong ya ga Jehofa ka 
bosakhutleng. 

Bafilipi 4:7 Mme kagiso ya Modimo e e fetang tlhaloganyo yotlhe 
e tla boloka dipelo tsa lona le maikutlo a lona mo go Keresete 
Jesu.

Diane Salema 3:24 & Dipesalome 4:8 Ke tla ya go lala ka kagiso, 
ke  thulamela;  gonne  ke  wena  MORENA  o  le  wesi  yo  o 
mphedisang mo kagisong.

Johane 14:27 "Ke lo tlogelela kagiso, ke lo naya kagiso ya me. Ga 
ke  lo  nee  jaaka  lefatshe  le  naya.  A  dipelo  tsa  lona  di  se 
huduege, le gona di se boife.

Dipesalome 33:18 Bonang, leirlho la MORENA le lebile bona ba ba 
mmoifang, bona ba ba lebeletseng bopelontle jwa gagwe,

Baroma 5:2 ka ene re bile re bonye tsela ya go fitlha ka tumelo 
mo bopelotlhomoging joo, jo re emeng mo go jona, e bile re 
ipoka ka go solofela kgalalelo ya Modimo.

Jesaya 55:12 - Luka 19:40 Mme a araba a re: "Ke a lo bolelela ka 
re: Fa ba, ba ka didimala, majwe a tla kua."

Johane 16:22 Jalo le lona lo na le bohutsana jaanong, mme ke tla 



boa ke lo bona; dipelo tsa lona di tla itumela, mme ga go ope 
yo o tla lo amogang boitumelo jwa lona.

Luka 12:9 Mme yo o intatolang fa pele ga batho, o tla itatolwa fa 
pele ga baengele ba Modimo.

Matheo  10:30  Mme le  dithiri  tsa  ditlhogo  tsa  lona  di  badilwe 
tsotlhe.

Jesaya 54:10 -  Matheo 24:35 Legodimo le  lefatshe di  tla  fela, 
mme mafoko a me ga a kitla a fela ka gope.

Matheo 11:28-30 "Tlaang kwano go nna lotlhe ba lo lapileng, ba lo 
imelwang; nna ke tla lo lapolosa. 29 Ipeleseng jokwe ya me, lo 
ithute mo go nna; gonne ke bonolo le boikokobetso mo pelong, 
mme lo tla bonela mewa ya lona tapologo. 30 Gonne jokwe ya 
me e bonolo, morwalo wa me o botlhofo."

Salema 2:10 & Hosea 2:14,19,20 - 2 Bakorinthe 11:2 Kana ke lo 
tlhoafaletse  ka  tlhoafalo  ya  Modimo;  gonne  ke  lo  beeletse 
monna a le mongwe fela gore ke lo ise kwa go Keresete lo le 
lekgarebe le le itshekileng.

Exodus 13:4 -  Bahebere 13:8 Jesu Keresete o ntse a tshwana 
maabane le gompieno le ka bosakhutleng.

Hosea 13:4 - Ditiro 4:12 Mme ga go na pholoso mo go ope o sele; 
le gona ga go na leina lepe le sele fa tlase ga legodimo, le le 
neilweng batho, le re tshwanetseng go pholosiwa ka lone."

Johane 15:14 Lona lo ka nna ditsala tsa me, fa lo dira tsotlhe tse 
ke di lo laelang.

Johane 14:6 Jesu a mo araba a re: "Ke nna tsela le boammaaruri 
le bophelo; ga go ope yo o ka fitlhang kwa go Rara fa e se ka 
nna.

Tshenolo 3:20  Bona,  ke  eme fa  mojako,  ke  a  konyakonya.  Fa 
motho a utlwa lentswe la ka, a ba a bula lobati, ke tla tsena 
kwa go ene, ke ja selalelo nae le ene le nna.

